
“Artista Gazteen 2007ko Topaketen” amaierako gala datorren astelehenean eginen da, Baluarten 
Asteazkena, 2007ko azaroaren 21a. Nafarroako Gobernuak Nafarroako Gazteriaren Institutuaren bitartez antolatutako “Artista Gazteen 2007ko Topaketen” amaierako gala datorren astelehenean eginen da, azaroaren 26an, Baluarten. Gala 20.30ean hasiko da, eta Ariel Rot abeslariak parte hartuko du, bere azken diskoa  zuzenean aurkezten. 
Ekitaldian zehar programa osatzen duten lehiaketa guztietako trofeoak eta sariak emanen dira (musika, ikus-entzunezko sormena, arte eszenikoak, arte plastikoak eta literatur generoak), eta irabazleek kategoria bakoitzean saritutako lanak erakutsiko dituzte, osorik edo haien zati bat. 

Gala honetara joateko interesa dutenek gonbidapenak jaso ahal izanen dituzte “Esan… Gazte Telefonoa” zerbitzuan, Fuerte del Príncipe Gazte Egoitzan (Goroabe, 36. Iruña), astelehenetik ostiralera, goizeko 9etatik arratsaldeko 8ak arte, etenik gabeko ordutegian. Galara sartzeko gonbidapena eskatuko da, aretoa bete arte, beraz garaiz bertaratzeko eskatzen zaie ikusleei.

Musika lehiaketan, epaimahaiko burua Iñigo Armániz izan da, Get In Produccioneskoa eta Estatuko Sustatzaileen Elkarteko presidentea, eta berarekin batera aritu dira Mikel Salas, Rudy Goroskieta eta Fernando Garayoa. Parte hartu duten 57 taldeen artean, “Mr. Fylyn” taldea izan da lehen saria jaso duena, 2.050 euro eta garaikurra, alegia, eta beste 6.200 euro ere, musikaren arloko proiekturen batean inbertitu beharrekoak. Asteleheneko galan bi kantu akustiko joko dituzte. Bigarren saria “Jotta Kun” taldearentzat izan da, 1.440 euro eta trofeoa (ekitaldian banatuko diren trofeoak Daniel Resano Cayuela artistak topaketa hauetarako propio diseinatutakoak dira), bai eta beste 2.100 euro ere, taldearen sormenezko jarduera batean inbertitzekoak. Hirugarren saria, 720 eurokoa, “Sueños Rotos” taldeak jaso du.
Ikus-entzunezko Sormenaren lehiaketan, epaimahaia Santi Echeverríak, Marian Pascualek eta Urko Mauduitek osatu dute, eta Natxo Rodríguez Arkaute, artista eta Fundación Rodríguezko kidea, epaimahaiburu aritu da; lehiaketara aurkeztutako 26 lanen artean aukeratu dituzte hiru sarituak. Lehenbiziko saria (1.950 euro eta trofeoa) Elisa Fernándezek jaso du, blancoynegro izeneko bideosorkuntzagatik; bigarren saria (1.340 euro eta trofeoa) Ignacio Ardanazentzat izan da, Ruper Reford gezurrezko dokumentalarengatik; eta hirugarrena, 720 eurokoa, Rubén Martínezentzat, Motion Graffiti ikusizko collageagatik. Horrez gain, epaimahaiak nabarmendu nahi izan du finalista izandako lanen artean maila altua egon dela eta horrek zailagoa egin duela sarien gaineko erabakia hartzea; ildo berean, bi lanen aipamen berezia egin dute epaimahaikideek: Ni tacones, ni pones, Román Ljubimovena, eta Half Foot Outside, Mikel Xabier Arraizena.


Arte plastikoen lehiaketan, epaimahaiko burua Rafael Doctor Roncero izan da, MUSACeko zuzendaria, eta kideak, berriz, artista hauek: José Miguel Corral, Patxi Araujo eta Pilar del Valle; lehiaketara aurkeztutako 97 lanen artean honako hauek saritu dituzte: June Cresporen MI negro lanarentzat, lehen saria, alegia 3.900 euro eta trofeoa, eta beste 3.100 euro sormenezko jarduera baterako. Bigarren saria, berriz, 1.030 euro eta trofeoa alegia, Ignacio Ardanaz Ruizen Resignados lanak jaso du. 

Arte Eszenikoen lehiaketan, Maite Pérez Larumbek, Pedro Zabalzak, Iñaki Fortúnek, Miguel Lozano Colodrák eta Víctor Iriartek osatu dute epaimahaia; aurkeztutako 11 proposamenen artean, lehen saria “Versión Ácida” deritzon dantza garaikideko taldeari eman diote, “Qué o quién” lanagatik; taldeak trofeoa eta 4.000 euroko saria jasoko ditu, bere sormenezko jardunaren inguruko proiektu batean inbertitu beharrekoa. Aipatutako galan, taldeko zenbait kidek pasarte labur bat eskainiko dute, ekitaldi honetarako egokitua. Bigarren saria, hau da, 800 euro eta trofeoa, Caracois taldeak jaso du, “Woyzeck” lana eszenaratzeagatik. 

Literatur generoen lehiaketan, azkenik, epaimahaiko burua Unai Elorriaga idazlea izan da, Literatura Sari Nazionalaren irabazlea, eta gainerako kideak Serafín Senosiain, Ángel Erro eta Susana Barragués. 23 lan aurkeztu ziren eta horien artean hauek dira saridunak: lehen saria Margarita Leozentzat izan da, El telar de Penélope poema-bildumagatik; 1.950 euro eta trofeoa jasoko ditu, bai eta beste 2.100 euro ere, sormenezko jarduera batean inbertitzeko. Bigarren saria, 1.340 euro eta trofeoa alegia, Mikel Reyren T: El gran proyecto izeneko lanak jaso du, eta hirugarrena, 720 eurokoa, azkenik, Hasier Larretxearentzat izan da, “Azken bala” euskarazko poema-bildumagatik.

